
 

 



АСАБІСТЫ ВОПЫТ 

НЯМЕЧЧЫНА 
“Мы абараняем грамадзянскія правы і правы чалавека” 

Маркус Бекедаль (Markus Beckedahl), Netzpolitik.org 
 

Н
апрыканцы 90-х, ва ўзросьце 20 год, я актыўна падтрымліваў ідэю адкрытага і 
свабоднага  інфармацыйнага грамадзтва. Я і некалькі маіх сяброў заснавалі НДА 
“Network new media”, галоўная мэта якога - абарона правоў у віртуальнай 
прасторы.  Ужо на працягу пяці гадоў мы абараняем грамадзянскія правы і правы 
чалавека ў лічбавай сфэры. 

Мы арганізуем канфэрэнцыі, удзельнічаем у разнастайных кампаніях, а таксама 
супрацоўнічаем зь іншымі НДА. Напрыклад, мы кіруем дзейнасьцю “Каардынацыйнай 
групы грамадзянскай супольнасьці Нямеччыны на Сусьветным саміце па пытаньнях 
інфармацыйнага грамадзтва (“German Civil Society Coordination Group to the WSIS (World 
Summit on the Information Society”)). 
 
У першыя гады сваёй палітычнай дзейнасьці я, галоўным чынам, карыстаўся сьпісамі 
рассылкі. Я разаслаў каля 5000 зводак і паведамленьняў пра сеткавую палітыку. Аднак па 
гэтых сьпісах я рассылаў інфармацыю невялікаму колу людзей, якое не пашыралася. Блогі 
ж адкрытыя і празрыстыя. Яны даюць нашмат больш магчымасьцяў “падзяліцца” ведамі, а 
таксама распавесьці пра сваю працу. 
 
Свой першы блог я распачаў у 2002 годзе, падчас першага этапу WSIS. Я прыехаў у Жэнэву 
на практыку ад ААН, маючы пры сабе толькі спальнік і ноўтбук. Мне трэба было знайсьці 
нейкі новы спосаб перасылкі інфармацыі, без выкарыстаньня HTML, бо раней у мяне гэта 
займала вельмі шмат часу.  Я пісаў пра свае ўражаньні ад працы ў ААН у блогу пад назвай 
“Турпаход у сусьветную палітыку” (“Backpacking to the world politics”). Гэта быў мой першы 
блог. 
 
Свой апошні, на дадзены момант, блог netzpolitik.org я распачаў у 2004 годзе. Я 
выпрабаваў шэраг праграмаў, перш чым спыніў свой выбар на Wordpress – бясплатнай 
плятформе, якую выкарыстоўвае вялікая супольнасьць. З дапамогай уэблогаў мне вельмі 
зручна і хутка ствараць, рэдагаваць і публікаваць нататкі.Самае важнае  для мяне – гэта 
інтэрфэйс, які дазваляе сканцэнтравацца на самай важнай працы – напісаньні тэксту, 
замест таго, каб марнаваць час на разьметку ў HTML. Мне быў патрэбен просты ў 
выкарыстаньні інтэрфэйс, з дапамогай якога можна сабраць і  скампанаваць 
інфармацыю, набраць тэкст і разьмясьціць яго на сайце, адзін раз націснуўшы на гузік. 
Усё гэта значна спрасьціла маю працу. Апроч гэтага, мяне яшчэ прываблівае 
камбінаваная “push-pull” тэхналёгія. Большасьць з маіх чытачоў падпісваецца на RSS канал і 
чытае мае артыкулы з дапамогай чытальнікаў канала. Астатнія знаходзяць мяне з 
дапамогай уэб-браўзэраў ці пошукавых сыстэм. 
 
Я зьяўляюся чальцом некалькіх палітычных супольнасьцяў і спрабую зьбіраць усе важныя 
навіны і разьмяшчаць іх на netzpolitik.org. Гэтыя навіны тычацца грамадзянскіх правоў і 
правоў чалавека, сьвету як адкрытай крыніцы, магчымасьці свабодна і адкрыта 
атрымліваць веды, інфармацыйнага грамадзтва для ўсіх, а таксама балянсу ў сфэры 
аўтарскіх правоў. Свабода слова і свабода самавыражэньня залежаць ад закона аб 
аўтарскіх правах, а таксама рэгуляваньня лічбавых правоў.  
Пагроза грамадзянсім правам існуе ва ўсім сьвеце, у тым ліку і ў Нямеччынне. Новыя меры 
бясьпекі суправаджаюцца цэнзурай і кантролем. Але пакуль што грамадзтва, часьцей за 
ўсё, не разумее, што гэта і ёсьць страта свабоды.  
 
Бясплатнае праграмнае забеспячэньне, напрыклад, апэрацыйная сыстэма Linux, 
прапануе мноства магчымасьцяў для распаўсюджваньня і ўмацаваньня свабоды слова, 
плюралізму і ўстойлівасьці ў лічбавую эпоху. Безумоўна, я заўсёды карыстаюся Linux. Я 

таксама пішу пра навінкі ў бясплатным праграмным забесьпячэньні, пра палітычныя 
аспэкты выкарыстаньня гэтага праграмнага забесьпячэньня, а таксама тлумачу навічкам, 
як карыстацца гэтымі сыстэмамі. Я ўважліва сачу за разьвіцьцём онлайнавай энцыкляпэдыі 
Wikipedia, а таксама за ліцэнзаваньнем creative commons (СС). Зьмесьціва майго блога 
ліцэнзавана СС, і я актыўна заахвочваю выкарыстаньне і капіраваньне маіх матэрыялаў у 
некамэрцыйных мэтах, з умовай спасылкі на крыніцу.  
 
Наступная важная тэма – гэта эфэктыўнае выкарыстаньне інтэрнэту – арганізацыямі 
грамадзянскай супольнасьці, а таксама ў іх кампаніях. Я быў кіраўніком праекту і 
кансультантам па палітычных камунікацыях у інтэрнэце. Правядзеньню онлайнавых 
кампаній, а таксама онлайнавай дэмакратыі я прысьвяціў асобную рубрыку ў сваім блогу. 
Я аналізую магчымасьці выкарыстаньня бясплатных інструмэнтаў для супрацоўніцтва і 
актыўнай дзейнасьці, а таксама канцэнтруюся на розных аспэктах сацыяльнага 
праграмнага забеспячэньня, на спосабах, як усім разам у грамадзтве назапашваць як 
мага больш ведаў.  
 

                      
 
У netzpolitik.org я таксама зьбіраю інфармацыю і дадзеныя пра будучыя канфэрэнцыі, 
лекцыі і сустрэчы, прысьвечаныя інфармацыйнаму грамадзтву. Я распавядаю, што 
адбываецца на канфэрэнцыях, і пішу пра свае ўражаньні ад іх. Кожны дзень я прапаную 
новы абзор навінаў з мноствам гіпэрспасылак, камэнтую разьвіцьцё  новых законаў, а 
таксама зьвяртаю ўвагу на дзейнасьць НДА ў гэтых рэгіёнах. Мой блог паступова 
пераўтвараецца ў вузлавую кропку ўнутры нямецкамоўнай грамадзянскай супольнасьці і 
сетак, адкуль інфармацыя распаўсюджваецца па іншых крыніцах. Я таксама прашу 
сяброў-блогераў пісаць пра асноўныя праблемы і хутчэй распаўсюджваць навіны. Я 
выкарыстоўваю RSS чытальнік навінаў (RSS news reader), каб хутка падабраць тэмы для 
абзору.  На працягу першых дзесяці месяцаў мне ўдалося апублікаваць болей за 800 
артыкулаў зь мінімальнай дапамогай сяброў.  
 
Я вельмі зьдзівіўся, калі даведаўся, што мой блог штодзень чытае 2500 чалавек. Мне шмат 
пішуць, асабліва моладзь, якой я раю распачынаць свае ўласныя блогі. 
 
На шчасьце, у Нямеччыне дзейнічаюць законы, якія абараняюць свабоду слова. Мяне не 
пасадзяць у турму за крытыку ўрада. Я захапляюся адвагай тых людзей, што жывуць ва 
ўмовах дыктатуры, і рызыкуюць сваімі жыцьцямі, абнаўляючы блогі.  

 
Маркусу Бекедалю 28 гадоў. Ён - выканаўчы кіраўнік newthinking communications – агенцтва, 
якое займаецца тэхналёгіямі і стратэгіямі адкрытых крыніц інфармацыі. Ён таксама 
зьяўляецца су-заснавальнікам і старшынём нямецкай НДА, якая займаецца аховай лічбавых 
правоў “Netzwerk Neue Medien”. Яго блог: www.netzpolitik.org. 

БАХРЭЙН 
 “Мы зьнішчылі дзяржаўную манаполію на навіны” 

 
Чанад Бахрэйні (Chan’ad Bahraini) 

Д  

ля таго, каб распачаць свой блог, я меў дзьве нагоды: 1) пісаць без фармальных 
абмежаваньняў, тэрмінаў ці патрабаваньняў і 2) паспрабаваць зрабіць свой 
унёсак у абмеркаваньне праблем, што існуюць у Бахрэйне, а таксама 
заахвоціць іншых да абмеркаваньня праблем,  якія асноўныя сродкі масавай 
інфармацыі вельмі рэдка асьвятляюць належным чынам. 

 
Сёньня ўсе тэле- і радыё-станцыі, што існуюць у Бахрэйне, падпарадкоўваюцца ўладам, 
такім чынам, няма рэпартажаў, якія б мелі хоць бы аддаленае  дачыненьне да мясцовай 
палітычнай сытуацыі. Усе мясцовыя газэты прыватныя, такім чынам, яны маюць трохі болей 
свабоды, чым тэлебачаньне і радыё. Але нават у друкаванай прэсе сытуацыя не нашмат 
лепшая, таму што рэдактары не адважваюцца адкрыта крытыкаваць асобных уплывовых 
асобаў, напрыклад, тых, хто ва ўрадзе ці каралеўскую сям’ю (асабліва караля і яго дзядзьку 
- прэм’ер-міністра). 
 
Аднак інтэрнэт дае магчымасьць свабодна і адкрыта казаць сваё меркаваньне, без 
кантролю з боку ўладаў. Хоць урад Бахрэйна і мае вопыт нагляду за палітычнымі ўэб-
сайтамі і іх блякаваньня, за апошнія год-два ён (урад), здаецца, крыху аслабіў кантроль, 
але, у той жа час, сытуацыя пагоршылася. Тым ня менш, лёгкасьць, зь якой чалавек можа 
распачаць уэб-сайт і ананімна пісаць (так, як раблю я), стварае цяжкасьці для ўладаў, якія 
спрабуюць з гэтым змагацца.   
 
Я хацеў мець магчымасьць свабодна і адкрыта абмяркоўваць розныя тэмы (у тым ліку і 
палітыку), асабліва ў сітуацыі, калі краіна спрабуе перайсьці да дэмакратыі. Натуральна, я 
выбраў інтэрнэт, каб дзяліцца зь іншымі людзьмі сваімі думкамі і меркаваньнямі. Мяне 
падбадзёрваў і той факт, што піянэр блогерскага руху ў Бахрэйне Махмуд 
(www.mahmood.tv) на той момант, калі я распачаў блог, ужо год вёў свой блог без 
канфліктаў з уладамі.  
 
Адна з галоўных мэтаў майго блога – гэта абмеркаваньне і аналіз падзеяў у Бахрэйне. Але 
з прычыны абмежаванага доступу да інфармацыі зь першых крыніц я сам спрабую 
займацца псэўда-журналістыкай. Гэта значыць, што, калі ёсьць такая магчымасьць, я 
стараюся прымаць удзел у розных акцыях  (асабліва ў дэманстрацыях пратэсту), а потым 
пішу пра гэтыя падзеі ў сваім блогу, а таксама разьмяшчаю фотаздымкі з гэтых акцый.  
 
Цяпер  у Бахрэйне некалькі блогераў, і іх дзейнасьць мае станоўчыя вынікі. Створаная 
прастора, дзе можна адкрыта абмяркоўваць вялікае мноства тэмаў. Пра сябе магу 
сказаць, што я знайшоў на іншых блогах Бахрэйна шмат такой інфармацыі, якую б ня змог 
атрымаць ніколі і ніадкуль. Гэтая супольнасьць існуе ня толькі онлайн - шмат блогераў 
Бахрэйна сустракаюцца раз на месяц, каб абмеркаваць тыя тэмы, якія мы абмяркоўваем 
у сваіх блогах.  
 
Аднак онлайнавая дзейнасьць у Бахрэйне больш актыўная на шматлікіх арабскамоўных 
дыскусійных форумах, якія зьявіліся нашмат раней (напрыклад, bahrainonline.org). Блогінг 
яшчэ ня стаў шырока распаўсюджанай зьявай у Бахрэйне, аднак нашыя сайты чым далей, 
тым болей успрымаюцца як “блогі-масты” (“bridge blogs”) (гэты тэрмін увёў Хусэйн 
Дэракшан (Hossein Derakshan: http://hoder.com/weblog/archives/013982.shtml).  
Паколькі большасьць блогераў у Бахрэйне піша на ангельскай мове, мы можам 
кантактаваць зь людзьмі ва ўсім сьвеце. Для іх мы – крыніца інфармацыі пра тое, што 
“насамрэч” адбываецца ў Бахрэйне.  

Напрыклад, калі ў лютым 2005 года 
былі арыштаваныя тры мадэратары  
Bahrainonline.org, мы напісалі пра 
гэта ў сваіх блогах. Такім чынам, 
гэтая навіна разьнеслася па сьвеце 
хутчэй, чым пра яе даведаліся ў 
Бахрэйне. Ужо ў дзень арышту 
“Рэпартэры бязь межаў” зрабілі 
заяву пра гэта. Мне здаецца, што 
ўвага міжнароднай грамадзкасьці, 
што была прыцягнутая да гэтых 
падзеяў, паспрыяла таму, што празь 
некалькі тыдняў улады вырашылі 
выпусьціць траіх арыштаваных. Калі 
гаварыць больш агульна, то нашыя блогі зьнішчылі манаполію дзяржавы на паведамленьне 
навінаў пра Бахрэйн зьнешняму сьвету. 
 
У прынцыпе, блогеры ў Бахрэйне не перасьледаваліся ўладамі за тое, што пішуць у сваіх 
блогах. Аднак з пачатку гэтага года сытуацыя пачала зьмяняцца. Як я ўжо казаў, у лютым 
былі арыштаваныя трое мадэратараў онлайнавага дыскусійнага форуму за тое, што іх 
нататкі нібыта “распальвалі нянавісьць да ўрада”. Адзін з траіх мадэратараў, Алі 
Абдулеман (Ali Abdulemam), яшчэ і вёў свой блог.  
Далей, у красавіку ўрад заявіў, што цяпер усе, хто мае свае ўэб-сайты, павінныя 
рэгістравацца ў Міністэрстве інфармацыі, інакш іх чакае перасьлед у адпаведнасьці з 
заканадаўствам. Гэта сьведчыць пра тое, што ўлады ўсё яшчэ да канца не разумеюць, што 
такое інтэрнэт (а таксама блогі), і ня ведаюць, як справіцца з сытуацыяй, адчуваючы, што ім 
пагражае небясьпека з боку тых, хто піша онлайн.  
 

Чанад Бахрэйні – выхадзец з паўднёва-ўсходняй  Азіі. Зараз жыве ў Бахрэйне, дзе вядзе свой 
блог http://chanad.weblog.us. Ён вырашыў захоўваць ананімнасьць. 

ЗША 
“Цяпер я магу пісаць тое, што думаю” 

                     Джэй Роузэн (Jay Rosen), PressThink 
 

К  

алі я пачаў цікавіцца, як зрабіць уэблог, я атрымаў шмат розных адказаў. Але адну 
параду давалі ўсе: ты павінен пісаць кароткія нататкі. “Такі стыль”, казалі адныя. 
“Менавіта гэта працуе”, казалі іншыя. І, нарэшце, найбольшы недавер у мяне 
выклікаў адказ: “Гэта менавіта тое, што патрэбна занятым чытачам, што працуюць 
у сеціве. У іх няма часу на твае доўгія і сур’ёзныя аналітычныя артыкулы”. Так казалі 
ўсе. 

 
Гэта выклікала ў мяне падазрэньні. Я не зьбіраўся пісаць доўгія нататкі па 2000 словаў 
кожную; але менавіта так і атрымалася, калі я паспрабаваў выкласьці свае думкі ў 
нататках так, каб сказаць штосьці, чаго не казалі іншыя, і каб гэтыя нататкі былі заўважаныя. 
(Я магу пісаць сьцісла, калі захачу). Я вырашыў не абмяжоўваць сябе: самому высьветліць, 
што працуе, а што не, і якім хоча быць PressThink.  
 
Разважаньні кшталту “У людзей няма часу на...” мяне не пераканалі, я не давяраў ім. Такія 
парады абмежавалі б маю свабоду пісаць тое, што я думаю. Я распачынаў PressThink з 
мэтай вызваліцца: “Ўаў! Цяпер я маю свой уласны часопіс. Цяпер я магу пісаць тое, што 
думаю.” Мяне цікавілі карыстальнікі, якія мелі час, каб спусьціцца на глыбіню, ці акеану, ці 
нататкі, і неістотна, колькі іх будзе.  
 
У мяне быў наступны падыход: гэта мой часопіс, PressThink... Калі ён вам спадабаўся, 
вяртайцеся. У абстрактным сэнсе, магчыма, мой блог зьяўляецца часткай рынку, ён 
змагаецца за чытачоў з шоў гульняў, футболам і паўторамі перадачы “Закон і парадак” 
(“Law and Order”). Але гэта не зусім так. PressThink – вольны грамадзянін у дзяржаве 
добраахвотнікаў, яму ня трэба паводзіць сябе як які рынкавая адзінка. Такім чынам, мой 
экспэрымэнт – гэта даўгі блогінг.  
 
Неабходна памятаць, што сеціва прыдатнае для шмат якіх супрацьлеглых рэчаў: каб 
знайсьці дакладную інфармацыю ці павярхоўна прабегчыся па тэме, каб проста 
паразмаўляць ці наладзіць сумесную дзейнасьць. Сеціва таксама зазірае ў глыбіні, 
запамінае інфармацыю, гэта і імгненная бібіліятэка, і фільтр. Меркаваньне не 
выкарыстоўваць уэблог для пашыранага аналізу, таму што большасьць карыстальнікаў ня 
стане ў гэта паглыбляцца, падыходзіць для мэдый, а не для сеціва. Але я не працую ў 
мэдыях! Дзіўная рэч – я намагаюся пісаць сьцісла, але ў выніку атрымліваюцца доўгія 
артыкулы. Некаторыя чытачы робяць заўвагі: “Занадта шмат словаў не па тэме!” – тыповая 
выява незадаволенасьці, але зь цягам часу такія заўвагі пачалі мяне забаўляць.  
 
Кожны добры блог засылае ў сеціва пытаньне: ці ёсьць тут попыт на нешта арыгінальнае... 
на мяне? Але для таго, каб высьветліць, у чым палягае арыгінальнасьць, неабходна мець 
нейкі вопыт блогінгу.   
 
Назва майго блогу “PressThink” (“Мысьленьне прэсы”) паходзіць ад такіх паняткаў, як, 
напрыклад, “group think” (“мысьленьне групы”), толькі ў мяне група – гэта прэса. Мая назва 
– гэта яшчэ і скарачэньне ад “press thinking” (“мысьленьне прэcы”) – дактрыны, ці філязофіі, 
па якой жывуць журналісты – можна нават сказаць, рэлігіі прэсы. Гэта тое, што мяне 
цікавіць. “Press think” (“Мысьленьне прэсы”) – гэта тое, чым я сам кіруюся, як крытык і 
пісьменьнік, а таксама як блогер.  

Мая мэта – вычленіць гэты фэномэн - “філязофія прэсы” (“press think part”) з сучасных 
падзеяў, якія тычацца прэсы, а потым дасьледаваць яго, або прыцягнуць іншых да гэтага 
дасьледаваньня. Вось што значыць мая назва. Мой блог – “пра” “мысьленьне прэсы” (“press 
think”); гэта яшчэ і мэханізм,празь які я спрабую прымусіць прэсу мысьліць больш. На маю 
думку, некаторыя блогеры не прадумваюць належным чынам назвы сваіх блогаў. Я ж, у 
сваю чаргу, не распачынаў блог, пакуль не выбраў спраўную назву.  
 
Я пакідаю ідэалягічна афарбаваную крытыку прэсы іншым асобам ці арганізацыям, якія з 
радасьцю гэтым займаюцца, і ў іх гэта добра атрымліваецца. “PressThink” – гэта сайт, які не 
адсочвае, наколькі аб’ектыўныя мэдыі, хоць я і пісаў пра тых, хто гэтым займаецца. 
“PressThink” не гоніцца за сэнсацыямі, але я таксама пісаў і пра тых, хто гэта робіць. Я не 
падтрымліваю Джорджа Буша, але я пішу пра філязофію яго прэсы. Ва ўступе да свайго 
ўэблогу я напісаў: “Я спрабую  выявіць, якія наступствы мае ў сьвеце тое, што мы маем 
такую прэсу, якую маем. 
 
Неяк мяне запыталі, ці маю я нейкі “мэтад” блогінгу. Я чытаю прэсу, гляджу навіны, 
праходжуся па сваім сьпісе спасылак (“blogroll”), і такім чынам палюю на нешта 
апэтытнае, актуальнае і цікавае. Потым я зьбіраю спасылкі і пачынаю пісаць. Альбо нехта 
дасылае мне па электроннай пошце нешта, на падставе чаго я пішу нататкі. Нярэдка 
адбываецца нейкая падзея, і я ведаю, што мае чытачы захочуць даведацца, што я пра гэта 
думаю, і я пішу нататку. Замест нейкага цьвёрдага мэтада я маю нешта накшталт 
рэкамэндацый па стылі – гэта інструкцыі, як весьці мой блог PressThink, якія я напісаў сам 
для сябе. 
 
У тыповай нататцы майго блогу, як, напрыклад у гэтай: “Спакойна адкласьці газэту і 
забыцца на яе” (“Laying the Newspaper Gently Down to Die”)  
http://journalism.nyu.edu/pubzone/weblogs/pressthink/2005/03/29/nwsp_dwn.html ёсьць пяць 
асноўных элемэнтаў: загаловак, падзагаловак, эсэ, дапаўненьні ( заўвагі і спасылкі), а 
таксама камэнтары. Кожная з гэтых частак патрабуе свайго стылю. Загаловак у сьціслай 
форме перадае зьмест нататкі і прыцягвае ўвагу. Падзагаловак тлумачыць праблему і 
зьмяшчае абзор эсэ. Эсэ – гэта эсэ. Звычайна гэта 1500-2500 словаў, але з 20 ці 30 
спасылкамі, якія самі на сябе паказваюць. У дапаўненьнях нататка рэдагуецца. Тут 
таксама можна назіраць пашыраныя дыскусіі ў благасфэры, у тым ліку і рэакцыю на мае 
нататкі. З камэнтароў пачынаецца дыялог.  
 
Пасьпяховай я лічу такую нататку свайго блогу, калі гэтыя пяць частак не супярэчаць адна 
адной. Я лічу, што праца над нататкай не закончаная, пакуль да яе няма дапаўненьняў, 
зваротных спасылак і камэнтароў. Часам на гэта ідзе болей за тыдзень. Гэта адзін з этапаў 
вядзеньня блогу. Калі нататка “працуе” (што немагчыма прадбачыць), то ў нейкі момант 
яна пераўтвараецца ў форум па тэме, якую закранае, і вось гэты форум – гэта тое, што 
“думае”. Безумоўна, я выпрацаваў свае рэкамэндацыі па стылі, а таксама логіку 
разьмяшчэньня нататак у адпаведнасьці з гэтымі рэкамэндацыямі, выключна мэтадам 
спробаў і памылак. Вось чаму толькі пасьля нейкага вопыту вядзеньня блога можна 
зразумець, што патрэбна, каб рабіць гэта добра.  
 
Пакуль я не распачаў PressThink, мне даводзілася праводзіць усе мае ідэі наконт 
журналістыкі і журналістаў праз “галкіпераў” ад прэсы, пра якіх я пісаў. Але цяпер, калі я 

маю сваё ўласнае выданьне, мне ўжо ня трэба гэтага рабіць. Тыя “галкіперы” самі 
прыходзяць на мой блог, каб прачытаць, што я думаю. Гэта вялікая розьніца. Нарэшце я 
маю інтэлектуальную свабоду.  
 

Джэй Роўзэн (Jay Rosen) жыве ў Нью-Ёрку і выкладае журналістыку ўва Ўнівэрсытэце Нью-Ёрку. 
На факультэце журналістыкі ён працуе з 1986 году, з 1999 па 2005 узначальваў катэдру 
журналістыкі. Роўзэн – аўтар PressThink  - блога пра журналістыку і яе суровыя выпрабаваньні  
(www.pressthink.org). Гэты блог ён распачаў у верасьні 2003 году: 
http://journalism.nyu.edu/pubzone/weblogs/pressthink 
 
 
 

        



АСАБІСТЫ ВОПЫТ 
 

 
ДАПАМОЖНІК ДЛЯ БЛОГЕРАЎ | 40 

 



АСАБІСТЫ ВОПЫТ 
 

 
ДАПАМОЖНІК ДЛЯ БЛОГЕРАЎ | 41 

ГАНКОНГ 
“Я стрымала абяцаньне, дадзенае тым, хто загінуў” 

 
Ян Шам-Шэклтан (Yan Sham-Shackleton) 

 

З 
 
араз 12:23,  ноч на 4 чэрвеня. Сёньня – 16-я гадавіна масавага расстрэлу на 
плошчы Цяньаньмынь у Пэкіне. У гэты дзень у 1989 годзе разам зь іншымі 
галадоўшчыкамі я сядзела ў тунэлі побач з офісам інфармацыйнага агенцтва 
“Сіньхуа” ў Ганконгу. Гэта была забастоўка ў знак салідарнасьці з кітайскімі 
студэнтамі. Мы хацелі дэмакратыі для іх і для сябе.  

Мы болей не хацелі быць каляніяльнымі падданымі Брытаніі, і не хацелі падпарадкоўвацца 
камуністычнай партыі. Мы хацелі быць вольнымі. 
 
Празь дзьве-тры гадзіны я пачула па радыё першыя стрэлы, пад гукі сьпеваў, крыкаў і 
гудзеньне танкаў, ад якога вібравалі сьцены. Мы паглядзелі адзін на аднаго і пабачылі 
сьлёзы ў вачах. 
 
Цяпер мы ўсе ведаем, што Кітай 
выкарыстоўвае танкі супраць 
змагароў за дэмакратыю, але да таго 
моманту мы пра гэта ня ведалі. 
Напэўна, у той самы момант, калі я 
сядзела ў тунэлі, асьветленым яркім 
флуарэсцэнтным сьвятлом, і чула, як 
гіне Дэмакратычны рух 1989 году, і 
нарадзілася ідэя стварыць “Glutter”. 
Мне было 15 год.  
 
Нават калі і ня ў той момант, то хутка 
паслья таго. Я дала абяцаньне, якое 
магла даць толькі маладая дзяўчына 
без жыцьцёвага вопыту. Я ні на кроплю 
не сумнявалася, што выканаю сваё 
абяцаньне:  
“Я ніколі не забудуся пра гэта. Абяцаю, што буду памятаць гэта вечна. Я пражыву сваё 
жыцьцё лепей дзеля ўсіх вас, таму што я жыву, а вы ўжо не. Я не дапушчу, каб гэта 
паўтарылася. Я буду нагадваць сьвету пра вас, студэнтаў з плошчы Цяньаньмынь. Мае героі. 
Мае старэйшыя браты і сёстры”. 
 
Я давала гэтыя наіўныя абяцаньні, сьпяшаючыся і баючыся. Я ня думала пра тое, як штосьці 
накшталт гэтага можна выканаць, і ці магчыма гэта ўвогуле. Я толькі ведала, што гэта гучыць 
правільна, ды й дарослыя крычалі тое ж самае з рэпрадуктараў.  
 
Толькі сёньня я ўсьвядоміла, што ўсе мае нататкі, усе фотаздымкі і мастацкія творы, усё, 
што я рабіла ў імя дэмакратыі, кібэр-пратэсты, якія я арганізоўвала, інтэрвію, якія  давала і 
аповеды, якія  публікавала ў імя свабоды слова, - усё гэта я рабіла ня толькі таму, што 
палымяна ў гэта верыла, але і таму, што гэта быў спосаб супакоіць маю падсьвядомасьць. 
З дапамогай блогінгу я выконваю абяцаньне, якое дала загінулым.  
 
Я пішу пра гэта, таму што хачу, каб людзі ведалі, чаму я стварыла “Glutter” – не таму, што 
кіравалася нейкімі правіламі ці кагосьці імітавала. Не таму, што мне хацелася ўвагі ці 
славы. Мне болей даспадобы, калі на блогу зацішак. Час ад часу я раблю невялікую паўзу, 
калі адчуваю, што ён прыцягвае занадта шмат увагі, таму што толькі ў стане спакою і бязь 
ціску я магу пісаць тое, што хачу, і распавядаю пра тое, пра што трэба распавесьці. 



АСАБІСТЫ ВОПЫТ 
 

 
ДАПАМОЖНІК ДЛЯ БЛОГЕРАЎ | 42 

 
Тым, хто хоча распачаць свой блог, я б параіла наступнае: ня слухайце нікога, акрамя 
саміх сябе. Не чытайце чужыя блогі і не спрабуйце імітаваць іх. Не сядайце са сьпісам 
“таго,  што неабходна рабіць” і не спрабуйце гэта выканаць. Я парушыла безьліч правілаў, 
таму што ня ведала пра іх існаваньне, і ў мяне атрымалася.  
 
Усё, што вам трэба, каб распачаць блог, - гэта жаданьне яго распачаць.  
 
Усё, што вам трэба, каб яго весьці, - гэта жаданьне пісаць пра тое, пра што вы хочаце 
распавесьці. 
 
У кожнага з нас быў у жыцьці момант палітычнага прабуджэньня -  гэта спускавы мэханізм, 
які прымусіў нас убачыць несправядлівасьць, з якой трэба змагацца. Інакш ніхто б з нас не 
пачаў дзейнічаць, не хацеў бы нешта ствараць. Няхай усьведамленьне гэтага кіруе вамі. 
Спадзяюся, што вам удасца “запаліць” іншых сваімі пераканьнямі і натхніць на барацьбу 
за зьмены. Вось і ўся “мудрасьць”, якой я магу сёньня падзяліцца.  
 
Зараз 2:33 ночы. Я чую кулямётныя чэргі. Тра-та-та-та. Я чую іх з году ў год у гэты час. Мне 
было 15.  Напэўна, я была занадта маладая для такога вопыту. Але яны былі занадта 
маладыя, каб паміраць. 
 

Ян Шам-Шэклтан хоча, каб вы ведалі, што за шэсьць тыдняў яна напісала шэсьць варыянтаў 
гэтага артыкула. Яна спрабавала напісаць пра тое, што яна ведае пра блогінг, пакуль не 
зразумела, што трэба быць самой сабой.  
 
У сваім блогу glutter.com яна распавядае пра мастацтва і палітыку. Блог, у якім аўтарка піша 
адкрыта і сьцьвярджае сваю пазыцыю ў падтрымку сапраўднай дэмакратыі ў Ганконгу, стала 
цэнзуруецца ў Кітаі.  

ІРАН 
“У блогах мы можам пісаць свабодна” 

Араш Сігарчы (Arash Sigarchi) 
 

 

C 
 
ёньня мы разумеем выказваньне Маршала Маклюэна: “Сьвет – гэта глабальная 
вёска” лепей, чым калісьці ён сам. Нябачныя ніткі сеціва даносяць да нас 
інфармацыю пра тое, што адбываецца ў Азіі, паўдзённай і паўночнай 
Амэрыках, Эўропе ці на далёкім востраве ля берагоў Афрыкі. 

На працягу многіх гадоў журналістыка сутыкаецца з абмежаваньнямі, але цяпер гэтыя 
абмежаваньні можна пераадолець з дапамогай новых тэхналёгій.  
 
Я – журналіст у краіне, дзе абмежаваньні не даюць мне выконваць маю працу. Акрамя 
“арганізацыйных” фактараў, якія існуюць у большасьці мэдыяў сьвету,  існуюць яшчэ і 
“зьнешнія” фактары, такія, як заканадаўчыя абмежаваньні, уплыў урада ці нейкіх асобаў, 
аднабаковая падтрымка сродкаў масавай інфармацыі і г.д. Групы ціску і ўладальнікі 
капіталу ў маёй краіне маюць большы ўплыў, чым у больш разьвітых краінах. Такім чынам, я 
вымушаны думаць пра незалежнасьць маёй краіны, пра праўдзівыя навіны пра маю краіну 
і пра мой аналіз навінаў. У якасьці аднаго са спосабаў пераадоленьня бар’ераў я выбраў 
блогінг.  
 
У блогах мы можам пісаць свабодна. Разьмясьціць навіны ці нататкі ў блогу нашмат хутчэй, 
чым друкаваць іх ці агучваць  на тэлебачаньні ці радыё. Блогі можна разглядаць, як 
маленькія інфармацыйныя ці аналітычныя агенцтвы, дзе аўтар адначасова зьяўляецца і 
карэспандэнтам, і галоўным рэдактарам. 
 
Нехта кажа, што ў блогах трэба разьмяшчаць меней навінаў. Людзям даспадобы 
распавядаць у блогах пра сваё паўсядзённае жыцьцё. У такіх пісьменьнікаў-аматараў 
меней чытачоў, звычайна гэта толькі сябры і сваякі. 

Але блогі вядомых журналістаў, дзеячаў мастацтва, палітыкаў, эканамістаў, грамадзкіх 
дзеячаў і спартоўцаў, нават калі яны пішуць толькі пра сваё паўсядзённае жыцьцё, 
прыцягваюць увагу, таму што гэта навіны з жыцьця вядомых асобаў. Гэтыя людзі могуць 
пісаць на мноства тэмаў і прыцягваць увагу чытачоў. 
 
На маю думку, кожны блог прыцягвае ўвагу сваіх чытачоў, у залежнасьці ад іх інтарэсаў. 
Такім чынам, у адносінах да вядзеньня блогаў не можа быць ніякіх абмежаваньняў.  
 
Я выбраў два спосабы вядзеньня блога. Першы: я неафіцыйна (па-простаму) пішу пра сваё 
стаўленьне да сучасных падзеяў. Другі спосаб: я разьмяшчаю навіны, аналітыку, інтэрвію, 
рэпартажы ці эсэ. Такім чынам, я ахопліваю абедзьве групы чытачоў: першая – гэта тыя, хто 
хоча даведацца, чым я цяпер займаюся, другая – тыя, хто хоча даведацца пра мае 
меркаваньні, як журналіста, пісьменьніка і паэта. 
 
Блог, як онлайнавы сродак масавай інфармацыі, дае яго аўтару магчымасьць знаёміцца з 
адкрытымі меркаваньнямі і крытыкай чытачоў, а таксама разьвівацца. Шчыльны кантакт з 
чытачамі дае блогеру магчымасьць наўпрост зьвяртацца да чытачоў, а таксама пісаць пра 
тое, што чытачам даспадобы.  
 
Як я ўжо пісаў, калі вы хочаце надрукаваць кнігу, верш, апавяданьне ці нават газэту або 
часопіс у Іране,  трэба лічыцца з цэнзурай. Такім чынам, многія іранскія пісьменьнікі вядуць 
блогі – гэта і таньней, і іх ніхто не прымушае правіць тэксты. Але ўлады, як у Кітаі і іншых 
краінах, абмяжоўваюць карыстаньне інтэрнэтам.  
 
З дапамогай інтэрнэт-журналістыкі можна дабіцца большай свабоды слова і плюралізму 
меркаваньняў. Нягледзячы на тое, што іранскі суд вынес мне прысуд,  я не губляю надзеі. Я 
ўпэўнены, што ў бліжэйшыя гады тыя, хто кіруе маёй краінай, будуць вымушаныя паважаць 
як права на свабодны доступ да інфармацыі, так і свабоду слова. 
 

Журналіст і блогер Араш Сігарчы нарадзіўся ў 1978 годзе, падчас рэвалюцыі, якая скінула 
шаха. Журналістыкай пачаў займацца ў 1993 годзе, калі яму было ўсяго 15 год. Пасьля таго, як 
у 1997 на пост прэзыдэнта быў абраны прыхільнік рэформаў Мохамад Хатамі, Сігарчы пачаў 
працу ў выданьнях, якія падтрымлівалі рэформы. Пасьля таго, як у красавіку 2000 году 
выданьне, дзе ён працаваў, было зачыненае, ён пасяліўся на поўначы Ірана, дзе рэдагаваў 
газэту “Gillan Emrouz” (цяпер “Gillan”), якая выходзіла кожны дзень на дванаццаці старонках.  
 
Займацца блогінгам Араш Сігарчы пачаў у 2001 годзе, пісаў у калектыўным блогу, што меў 
назву “Gileh Mard” (“Чалавек з Гілану”). У 2002 годзе распачаў свой уласны ўэб-сайт “Pfnjereh 
Eltehab” (“Акно надзеі”) (www.sigarchi.com). 
 
На пачатку 2005 года Сігарчы быў на два месяцы затрыманы Міністэрствам інфармацыі і 
бясьпекі і асуджаны на 14 гадоў турэмнага зьняволеньня. Зараз на свабодзе, пакуль 
разглядаецца апэляцыя па ягонай справе. 

НЭПАЛ  
“Мы распавядаем сьвету пра тое, што тут адбываецца” 
Блог “Радыё “Свабодны Нэпал”” (“Radio Free Nepal” (RFN))  
http://freenepal.blogspot.com 
 

1
лютага 2005 году. Кароль Нэпала Джанэндра захапіў уладу ў краіне. Народ 
даведаўся пра гэта з тэлевізійнай прамовы, праслухаўшы якую, я захацеў 
даведацца пра міжнародную рэакцыю на гэтыя падзеі і паспрабаваў падключыцца 
да інтэрнэту праз мадэм. Але апэратар паведаміў, што сувязі няма. Я зразумеў, 
што тэлефонная лінія адключаная.  

Каб не дапусьціць распаўсюджваньня любой інфармацыі, якая б крытыкавала яго дзеяньні, 
кароль загадаў арміі заблякаваць ня толькі інтэрнэт-правайдэраў, але і 
тэлекамунікацыйную сувязь увогуле.  
 
У той час людзі абмяркоўвалі магчымыя наступствы, некаторыя ўхвалялі дзеяньні караля. У 
рэдакцыі газэты, дзе я працаваў, усе прадбачылі змрочную будучыню – ваенныя ў студыі 
тэлевізійных навінаў у якасьці цэнзараў. Тады я падумаў, што правільна было б запісваць, 
што адбываецца, і што думаюць людзі ў дзёньнік. Я пачаў рабіць гэта на сваім кампутары. 
 
8 лютага тэлекамунікацыйныя паслугі і інтэрнэт сталі даступнымі. Па электроннай пошце я 
атрымаў мноства лістоў, у якіх людзі пыталіся, што адбываецца ў Нэпале. Тады я падумаў, 
што лепей за ўсё раскажа пра тыя падзеі мой дзёньнік. Сябры з ЗША параілі мне 
разьмясьціць дзёньнік, у якім распавядаецца пра падзеі, што ўжо прайшлі, на блогу. 
Паколькі я быў навічком у блогінгу, сябры самі запусьцілі сайт і разьмясьцілі на ім мае 
нататкі. Мы вырашылі, што я буду пісаць ананімна і прапаную сябрам у Нэпале таксама 
пісаць у блогах ананімна, каб пазьбегнуць магчымага перасьледу і турмы.  
 
Вольны доступ да інфармацыі на “RFN” зрабіў сайт папулярным ва ўмовах жорсткай 
цэнзуры  сродкаў масавай інфармацыі. Акрамя таго, Blogger.com раіў наведаць сайт. 
Мае сябры ў ЗША зрабілі ўсё магчымае для папулярызацыя сайта, і ўжо праз некалькі 
тыдняў ён быў даволі вядомым. 
 
Я вырашыў распачаць “RFN”, каб людзі ўва ўсім сьвеце даведаліся, што думаюць нэпальцы 
пра наўпростае кіраваньне караля.  Ува ўмовах жорсткай цэнзуры сродкі масавай 
інфармацыі вымушаныя пісаць тое, што хоча кароль, а ў такіх умовах немагчыма пачуць 
праўдзівы голас народа. Нягледзячы на тое, што “RFN” – гэта праект аднаго чалавека, 
(праўда, туды пішуць яшчэ некалькі чалавек), ён найлепшым чынам перадае галасы 
народа, паколькі свабодны ад цэнзуры і перасьледу.  
 
Раньнія нататкі ў “RFN” былі пераважна апісаньнямі падзей, што адбываліся штодня, як у 
дзёньніку. Пазьнейшыя – гэта роздумы над рознымі падзеямі і іх аналіз. У палітычнай 
сытуацыі Нэпала, калі кароль захапіў усю ўладу, пераступіўшы праз выбар народа, роля 
“RFN” вельмі важная, таму што гэты блог адлюстроўвае думкі простых людзей. 
 
Я хачу, каб у краіне ўсталявалася дэмакратыя, таму што веру, што толькі ў гэтым выпадку 
краіна стане заможнай, і мая журналісцкая кар’ера будзе мець сэнс. Пісаць ва ўмовах 
цэнзуры – гэта як піць каву бяз цукру – смак не адчуваецца. Мы, журналісты, даведваемся 
пра шмат рэчаў, пра якія ня пішуць газэты. Напрыклад, пра тое, што кароль набывае 
ўласнасьць незаконным шляхам – пра гэта было напісана ў “RFN”. Многія журналісты 
ведалі пра гэта, крытыкавалі гэта, кпілі з караля, але не маглі пра гэта напісаць.  
 
Другая мэта “RFN” – распавесьці пра сытуацыю ў Нэпале як мага большай колькасьці 
людзей ува ўсім сьвеце. Калі б не было “RNF”, тысячы людзей не даведаліся б, што 
адбываецца ў Нэпале. На маю  думку, дзякуючы “RFN” многіх людзей пачалі цікавіцца 
сытуацыяй у Нэпале, што вельмі важна.  

Інфармацыйна-камунікацыйныя тэхналёгіі далі нашаму грамадзтву вельмі шмат. Дзякуючы 
ім мы пішам свабодна і не баючыся. Напрыклад, я займаюся блогінгам наступным чынам: 
пішу нататкі і дасылаю іх па электроннай пошце сябру ў ЗША, які іх выстаўляе на сайце. 
Каб мяне высачыць, трэба прыкласьці немалыя намаганьні. Калі ў маю краіну вернецца 
дэмакратыя і дасьць нам “паветра, каб вольна дыхаць”, я буду ганарыцца сабой, таму што 
буду адчуваць, што і я зрабіў свой унёсак у гэтую справу. 
 
У мяне часта пытаюцца ў электронных лістах, наколькі мае нататкі вартыя даверу. Я 
адказваю, што адно толькі імя ня можа быць гарантыяй даверу. Я не хачу падпісваць свае 
нататкі рэальным імем, таму што пакуль у Нэпале не ўсталюецца дэмакратыя, сытуацыя 
можа яшчэ больш пагоршыцца  і мяне могуць кінуць у турму за блогінг. Я не баюся турмы, 
але я хачу працягваць рабіць “RFN”, каб распавядаць сьвету пра Нэпал. Я адказваю ім, што 
маё імя стане вядомым, калі скончыцца праўленьне караля. 
 
А пакуль дзякуй усім вам за падтрымку. 
 
                                                                              RFN Блогер(RFN BLOGGER), Нэпал 
                                                                              wewantdemocracy@gmail.com 
 

“Радыё “Свабодны Нэпал”” (RFN) – гэта блог, выказвае пратэст супраць захопу ўлады ў краіне 
каралём Джанэндам і цэнзуры сродкаў масавай інфармацыі. “RFN” змагаецца за 
ўсталяваньне дэмакратыі, гэта сайт, на якім грамадзяне Нэпалу распавядаюць сьвету пра 
тое, што адбываецца ў іх краіне. Нататкі, разьмешчаныя на сайце, ананімныя, паколькі існуе 
пагроза перасьледу з боку ўладаў. 

 


